
Udaran suhiltzaile talde mugikorrak ibiliko dira Nafarroan, basoek su hartzeko arrisku gehien duten egunetan 
Caballero eta Sanzberro kontseilariek udarako baso suteak itzaltzeko kanpaina aurkeztu dute; kanpaina asteartean hasiko da. 
2009ko maiatzak 27, asteazkena.  Nafarroako Gobernuak datorren ekainaren 2an (asteartea) udarako basoko suteak prebenitzeko eta itzaltzeko kanpaina jarriko du martxan. Berritasun nagusia da arrisku handieneko egunetan suhiltzaile talde mugikorrak egongo direla. 
Talde horiek sortuko dira Foru Erkidegoaren erdialdeko eta hegoaldeko parkeetan, hau da, Iruñakoetan (Cordobillako Suhiltzaile Parke Nagusian eta helikopteroz garraiatzen den Miluzeko taldearen egoitzan) eta Lizarra, Lodosa, Azkoien, Zangoza, Tafalla eta Tuterako eskualde parkeetan. Horietan suhiltzaile gehiago jarriko dira, aldi baterako. 
Egoitzetan alertak jaso zain egon beharrean, taldeek zaintza ibilbideak egingo dituzte, batik bat ingurumen aldetik garrantzitsuak diren lekuetan (parke naturalak, babestutako eremuak, e.a.), arratsaldean, suteak sortzeko arrisku gehien dagoen garaian. Guztira zazpi talde egongo dira, guztiak autoponparekin, sua ikusi eta berehala itzali ahal izateko. 
Lehen presidenteorde eta Lehendakaritza, Justizia eta Barne kontseilari Javier Caballero Martinezek eta Landa Garapen eta Ingurumeneko kontseilari Begoña Sanzberro Iturririak kanpainaren berri eman dute prentsaurrekoan. Kanpaina irailaren 30ean amaituko da, baina, behar izanez gero, luzatu egingo dute. 
Caballerok suak itzaltzeko bitartekoez hitz egin du. Nafarroako Larrialdi Agentziak 592 suhiltzaile edukiko ditu (finkoak eta laguntzaileak), baita beste 200 suhiltzaile boluntario ere. Sua handia bada, gainera, suhiltzaileei laguntzeko Landa Garapen eta Ingurumen departamentuko teknikariak eta basozainak jarriko dira. Guztira 800 pertsona inguru egongo dira lanean. 
Sanzberro kontseilariak nabarmendu du Landa Garapen eta Ingurumen departamentuak 10,2 milioi euro inbertitu dituela prebentzio lanetan (basozaintza, suebakiak, belar-sastrakak garbitzea, sail gazteak zaintzea, garbiketa, e.a.).
Sua itzaltzeko bitartekoen antolaketa
Nafarroako Gobernuko bi sailek sua prebenitzeko eta itzaltzeko dituzten bitartekoak alerta jaso eta 30 minutu baino gutxiagoan erantzuteko moduan daude antolatuta, lurretik edo airetik. Caballero kontseilariak esan duenaren arabera, helburua da arriskuak gutxitzea eta ondare publiko eta pribatuetako kalteak murriztea. 
Nafarroako Gobernuak NLA sendotu du: aldi baterako 167 laguntzaile jarri ditu, horietatik 14 behatokietarako zaindariak eta gainerakoak gidariak (49), peoiak (88) eta helikopteroz garraiatzen den taldeko kideak (16); azken talde horretako egoitza ez da aldatuko, Miluzen egongo da.
Zaintza eta segurtasun indizeak hobetzeko, Nafarroako Larrialdi Agentziak 14 behatokiren ordez 7 jarriko ditu, hango langileak talde mugikorretara eramate aldera. Behatokiak egongo dira Arangoitin, Perdon mendatean, Fiteron, Elomendin, Lergan, Jurramendin eta Joarren. Iaz talde bakarra ibili zen erkidego osoan, egoitza Azkoienen zuela. 
Laguntza lau fasetan ezarriko da. Lehendabizi helikopteroz garraiatzen den taldea jarriko da martxan, ekainaren 2an, asteartean. Talde horretan deialdi espezifiko bat gainditu duten kontratudun langileak daude, NLAko zortzi suhiltzaileren agindupean. Talde hori da aktibatzen den lehena sutearen maila 5etik 3koa denean, hau da, suak gutxienez zuhaitzik gabeko baso eremu bat hartzen duenean. Behar izanez gero, autoponpa eta garraio ibilgailu bat ere jarriko dira. 
Gero, ekainaren 9an, Suhiltzaile Parke Nagusiko eta Lizarra, Zangoza eta Tafallako eskualde parkeetako kontratudun langileen %50 sartuko dira, gainerakoei laguntzeko. Ondoren, ekainaren 15ean, Nafarroako Gobernuaren hirugarren helikopteroa gehituko zaie; eta ekainaren 29an aipatu egoitzetako bigarren laguntzaile talde bat eta Tutera, Azkoien eta Lodosako langileak. Azken parke hori aldi baterako langileekin sendotuko da, lehen aldiz. Ekainaren 29an, gainera, zaintzarako postuak aktibatuko dira. 
Kanpainako beste berritasun bat da Ingurumen eta Landa Garapen Ministerioak uztailean jarriko duen hegazkina Noaingo aireportuan egongo dela, eta ez Monteplanon (Tafalla). Horrez gain, Nafarroako Gobernuaren Telekomunikazio Unitate Mugikorra eskura egongo da, Tetra telekomunikazio sistemak estaldura gutxi daukan lekuetan beharrezko gertatzen bada ere. Izan ere, Nafarroako Gobernuko zerbitzu operatiboek sistema horrekin egiten dute lan. Halaber, Zaragozako Larrialdi Unitate Militarrak suteak prebenitzeko eta itzaltzeko lanetan lagundu ahal izango du. 
Nafarroan 12 suhiltzaile parke profesional daude: Aralar, Cordovilla, Lizarra, Lodosa, Azkoien, Zangoza, Tafalla y Tutera, Altsasu, Auritz, Nabaskoze eta Oronoz. 

10 milioi prebentzio lanetarako 

Joan den neguan, Landa Garapen eta Ingurumen departamentuak 2,35 milioi euro inbertitu zituen basoko suteak prebenitzeko zuzeneko ekintzetan; eta 2008an 7,85 milioi euro basoak hobetzeko zeharkako ekintzetan. Guztira, beraz, 10,2 milioi euroko inbertsioa egin da. 
Ekintza zuzenei dagokienez, besteak beste, 600.000 euro jarri dira Sabaizan eta Leotzen basozaintza lanak egiteko, Orisoain eta Lerinen azpiegiturak hobetzeko, Burgin suebakia jartzeko eta Baztanen belar-sastrakak garbitzeko. Basozaintza lanetarako diru-laguntza kanpainan honako hauek egin dira, basoetako suteak zuzenean prebenitzeko: suebakiak (32 hektarea), prebenitzeko belar-sastrakak garbitzea (62 hektarea), sail gazteak zaintzea (1.420 hektarea), garbiketa (854 hektarea) eta belar-sastrakak garbitzea (951 hektarea).
Basoak zaintzeko eta hobetzeko zeharkako jarduerek (7,85 milioi euro) asko gutxitzen dute sute arriskua. Jarduera horiek dira, adibidez, basoak antolatzea, izurriei kontra egitea, nekazaritza lurrak basotzea eta basoberritzeak zaintzea. Diru-laguntza horietako batzuk tokiko erakundeek eta jabe pribatuek jasotzen dituzte, mendiak behar bezala gestionatzea bermatzeko.
Horrez gain, Landa Garapen departamentuak basoko suteak itzaltzeko kanpainarako bulldozer bat jarriko du (100.000 euro), laguntza gisa, suebakiak egiteko, suak itzaltzen laguntzeko eta suhiltzaileei bideak irekitzeko, besteak beste. Buldozerra uztailaren 1etik irailaren 30era edukiko dute eskura. Departamentuak zaindariak ere jarriko ditu, bai Biodibertsitatea Zaintzeko Zerbitzuko teknikariak, bai basozainak. Langile horiek SOS Nafarroak eskatuta jarriko dira martxan. Haien zeregina da baso eta ingurumen gaietan aholkuak ematea eta makina pisua zuzentzea, suhiltzaileekin adostuta. Izan ere, landaretzari eta lurrari buruz asko dakite eta erabakiak hartzen lagunduko dute.
Halaber, udaran, giroaren eta sute arriskuen arabera, kontseilariak foru agindu bat sinatuko du landa eremuetan sua erabiltzeko prebentzio neurri eta neurri arautzaileak ezartzeko. Aurreko urteetan ere horrela egin dute eta, oro har, sua egitea debekatu egin da. Prentsaurrekoan, Sanzberrok eta Caballerok hiritarrei eskatu diete arauak betetzeko, zuhur jokatzeko eta natura errespetatzeko. 

Nafarroako Larrialdi Agentziako suhiltzaileek, 2008ko ekainaren 1etik 30era, 242 sutetan esku hartu zuten. Sute horiek 74,5 hektarea hartu zituzten, 2007an baino askoz gutxiago; 2007an 534,60 hektarea erre ziren. 2009ko lehen lauhilekoan, Nafarroan 462 hektarea erre dira, horietatik 49,6 zuhaiztiak. Neguko kanpainan, Foru Poliziak arauak hausteagatiko 34 salaketa administratibo eta ustezko sute delitu baten atestatua bideratu zituen Landa Garapen departamentuan.
Nafarroak milioi bat hektarea dauzka eta horietatik 650.000, hau da, lurraren %65, basoak dira. Gero eta baso gehiago daude, gainera, basoberritzeak egiten direlako eta nekazaritza jarduerak bertan behera uzten direlako.






	[image: image5.png]




	[image: image6.png]Carlos Ill, 2. 31002 PAMPLONA @& 848 42 77 00 948 22 76 73
gobiernodenavarra.prensa@cfnavarra.es  www.navarra.es




	Página 1 de 5


PAGE  
	[image: image2.png]




	[image: image3.png]4D Carlos 111, 2. 31002 PAMPLONA & 848 4277 00 948 2276 73
%gobiernodenavarra.prensa@cfnavarra.es WWw.navarra.es




	Página 5 de 5



[image: image1.png][image: image2.png][image: image3.png][image: image4.png][image: image5.png][image: image6.png]